
KONTROL MOZIOA

San Sebastian Eguneko jardueretan emakumeen parte hartzea dela-
eta

Amaia  Almirall  Lopez  de  Luzuriaga EH  BILDU  udal  taldeko
zinegotziak, Udalbatzaren Organo Araudiko 98. artikulua oinarri, mozio
hau aurkezten du, Udalbatzan azter dadin. Mozioa 2015eko abenduaren
14an  Pertsonentzako  Zerbitzuetako  Batzordean  aztertutako
interpelazioaren ondorioa da.

JUSTIFIKAZIOA

Bai  Udaletik  bai  herri  ekimenetatik  urtez  urte  lan  handia  egin  da
Donostian  hurrengo  belaunaldiek  jendartearen  eta,  eremu  honi
dagokionez,  zehazkiago  festen  beste  eredu  bat  jaso  dezaten.  Baina,
tamalez,  oraindik  ere  askotan  denok  landu  eta  bultzatu  nahi  dugun
parekidetasuna  ez  da  behar  bezala  gauzatzen.  Urrunago  joan  gabe,
aurtengo  Aste  Nagusian  Kanoikada  delako  ekitaldian  emakumeek
presentzia modu nabarmenean galdu zuten, eta, datorren urteari begira
pentsatuz, bai eta aurki izango den San Sebastian egun berezia helburu,
honako  iradokizun  hau  egin  genion  Udal  Gobernuari  irailaren  4an:
“Urtebete  falta  da  2016ko  Aste  Nagusia  egiteko  eta  hilabete  gutxi
batzuk  2016ko San Sebastian  eguna ospatzeko,  bi  egitarau horietako
ekitaldi nagusietan, Kanoikadan eta banderaren igoera zein jaitsieran,
hurrenez hurren, emakumeen presentzia eta parte hartzea parekidetasun
irizpideetan oinarritua izan dadin, jarduera horietan parte hartzen duten
eragileekin behar besteko lanketa egin dadin, ondorio ikusgarriak izan
daitezen.”

Iradokizuna  egiterakoan  batzordean  bertan  Udal  Gobernuaren
ordezkariak  azaldu  zuen  bezala,  ekimen  hauetan  burutzen  diren
jarduerak  ez  daude  soilik  Udal  Gobernuaren  esku,  baizik  eta
iradokizunean agertzen zen moduan,  baita  jarduera  horiek  sustatu  eta
gauzatzen dituzten eragileen esku ere. Eta eragile horiekin lanketa egitea

guztiz garrantzizkoa da; alegia, helburua beraiekin konpartitu eta garaiz
aurreikusi  behar  da,  horrek  behar  duen  denbora  eskainiz  eta  abar.
Zerbitzu Orokorretako Batzordearen azaroaren 16ko bileran, 2016ko San
Sebastian Egunaren bandera igoera eta jaitsiera ekitaldietan emakumeek
izango  duten  parte  hartzeari  buruzko  galdera  egin  genuen,  Alfonso
Gurpegui Ruiz Festa Jardueretako zinegotzi ordezkariak bertan erantzun
zezan  eta  aipatu  den  lanketaren  berri  jasotzeko  asmoz.  Udal
Gobernuaren  ordezkariaren  erantzuna  ez  zen  oso  segurua  izan,
zehaztasunak baino gehiago zalantzak agertuz, Gobernu Programan gai
hau helburu bezala agertu arren. Horregatik abenduaren 14an ordezkari
berari  interpelazioa  egin  genion,  aurretik  agertutako  zalantzak  eta
ziurgabetasunak oinarri.

Guztion aldetik publikoki onartua da festetan emakumeen eta gizonen
arteko  berdintasunari  begirako  aurrerapausoak  emateko  garrantzia,
festetan ematen diren egoerek islatzen duten sinbologia eredu bihurtzen
delako eta etorkizunean esangura berezia hartzen duelako. 

Hala,  abenduaren  14ko  batzordean  Alfonso  Gurpeguiren  hitzak
txalogarriak lirateke mamiari ere heldu izan balio, hemen dugun arazoa
ez baita kopuru edo kantitate arazo bat. Espresuki galdetu zitzaion bertan
kantitatez  eta  kalitatez  aurrerapausoak  emateko  prestutasunaz  eta,
atzerapausorik izango ez dela adierazi arren, guztia kopuruetan zentratu
zuen,  zenbat  gizon eta  emakume zeuden aurreko urteotan,  eta  zenbat
izango  diren  2016an.  Kantitatez  igotzea  pozgarria  da,  desoreka
kuantitatiboa handia baita oraindik ere, baina hori bezain inportantea -
edo,  hobeto esanda,  hori  baino inportanteagoa-  da  emakumeek festan
betetzen  duten  funtzioa,  plazan  agertzen  diren  postu  horren  atzean
esangura handia baitago.

“1813-2013:  Emakumeak  nola  joan  garen  eskuratzen  gure  espazioa
Danborradan”  -  Donostia/San  Sebastian  2014  ikerketa  bekak  dioena
gogoratzea  ezinbestekoa  da,  arestian  baieztatu  duguna  argitzearren:
“...emakumeen partaidetza prozesu luzea izan dela,  non mailaz maila
berdintasunaren  aldeko  aurrerapenak  egin  diren.  Alabaina,  begien
bistakotik  haragoko  begirada  batek  erakusten  digu  emakumeen

kopuruaren  emendatzeak  ez  dakarrela  berez  arazoa  ebazterik,  lana
burutua dagoenik. Egiteke daudenen artean, hona hemen inportanteena
dela uste duguna: Danborradak utz diezaiola misto izateari  behingoz
berdinzale izan dadin; hau da, goian esan bezala, bere kideak, gizonak
izan, emakumeak izan, baliokide izan daitezen...”

Udal Gobernuaren kezka 2016ko urtarrilaren 19tik 21era doazen 24 ordu
horietako  sorpresak  gordetzea  da.  Horretan  sartu  gabe,  badu  bere
garrantzia geroari  begira zer nolako irizpideen arabera jokatuko duen,
kantitate-orekak alde  batera  utzi  gabe,  2016ko danborradan gizon eta
emakumeen arteko berdintasunezko partaidetza lor dezagun. 

Horiek horrela, hauxe da aurkeztutako

KONTROL MOZIOA:

.-  Udalbatzak  hertsatuki  eskatzen  dio  Udal  Gobernuari, 2016ko  San
Sebastian  Egunaren  bandera  igoera  eta  jaitsiera  ekitaldiak
prestatzerakoan,  eta  emakumeek  berdintasunezko  parte  hartzea
ziurtatzeari  begira,  kontuan  izan  ditzan  2014an  argitaratutako  “1813-
2013:  Emakumeak  nola  joan  garen  eskuratzen  gure  espazioa
Danborradan” Donostia/San Sebastian 2014 ikerketa bekaren inguruan
egindako  lana  eta  ondorioz  jaso  ziren  gomendioak,  “Danborradan
berdintasunezko  partaidetza  lortzeko  proposamenak”  izenburuko
dokumentuan jasoak.

  Donostian, 2015eko abenduaren 17an

Amaia Almirall Lopez de Luzuriaga
EH BILDU udal taldeko zinegotzia


